
ATASSUT      UKA 2013/24 

Gerhardt Petersen     13.11.13 

 

Kalaallit Nunaannut kræfti pillugu pilersaarut. 

(Peqqissutsimut Attaveqarnermullu Naalakkersuisoq) 

 

Siulliullugu sukumiisorujussuarmik iliuusissanillu ersersitsilluartumik pilersaarummik 

Naalakkersuisut saqqummiussinerat pillugu ATASSUT-mit qujaffigissavagut, taamatuttaaq 

Naalakkersuisut siulii aamma annertuumik suliaqarsimanerat pillugu qujaniarnerput apuutissallugu 

pinngitsoorusunngilagut. 

 

Kalaallit Nunatsinni innuttaasut kræftimik eqqugaasimasut pitsaanerpaamik sullinneqarnissaat 

aammalu innuttaasut kræfteqalersinnaasut siusissukkut paasineqarsinnaanissaat kiisalu inooriaaseq 

pissutigalugu kræftimik nappaateqalertoqarsinnaanera pillugu pinaveersaartitsinermik suliaqarnerup 

aalaakkaasuullunilu pitsaasuunissaa ATASSUT-mit pingaartilluinnarparput. 

 

ATASSUT-mit tamaviaarutigalugu iluatsinnikuuarput misileraataasumik katsorsarneqarsinnaaneq 

nunatsinni pisortanit tapersersorneqalissasoq, qujanartumillu tamanna periarfissaalernikuuvoq, 

kissaatigaarpullu aamma tamanna siunissami periarfissaajuassasoq. 

 

Aningaasaqarneq, piareersimaneq pitsaassuserlu tunngavigalugit kræfti pillugu pilersaarutip 

iluatsilluarsinnaaneranik Naalakkersuisut nassuiaamminni tikkuarpaat, ATASSUT-millu 

tamakkiisumik tapersersuinermut matumuuna naqissusissavarput. 

 

Kinguaariit akornanni inooriaatsimik pissusilimmik kræftimik nappaateqalersarneq 

milliartuinnassasoq ATASSUT-mit assut kissaatiginartipparput, taamaammat inooriaatsimik 

pissuteqartumik kræfteqalersinnaaneq meeqqanut inuusuttunullu sukumiisumik 

paasisitsiniutigineqarnissaa kissaatigaarput. 

Aammali kræftimik nappaateqalersinnaaneq piinnarnagu allatigut inooriaatsimik pissuteqartumik 

nappaatit inuup naleqarluartumik peqqissuulluni inuunissaagaluanut akornutaasinnaasut 

suulluunniit pinaveersimatinniarlugit meeqqat atuarfianni paasisitsiniutaasumik 

atuartitsisoqarnissaa pinngitsoorneqarsinnaanngitsoq ATASSUT-mit isumaqarluinnarpugut, 

allaalluunniimmi kaammattuutigerusupparput peqqinneq inuulluarnerlu immikkut 

atuartitsissutigineqarsinnaanersoq isumaliutigeqqussallugu tunuarsimaanngilagut. 

 

Taamatut oqaaseqarnerput pilersaarutip sukumiilluinnartumik nassuarneqarsimasup saniatigut 

kaammattuutitut tiguneqaqquarput. Tassami imminut paaraluni inuuneqaraanni timikkut tarnikkullu 

nukittulluni inuuneqarnissamut matuersaataavoq pingaaruteqarluinnartoq, meeqqallu siusissukkut 

imminut paarinissaannut ilinniartikkaanni iluatsittumik nappaatinut, matumani aamma kræftimut 

pinaveersaartitsineq iluatsinnerpaasinnaasoq ATASSUT-mit qularutiginngilarput. 

 

Naalakkersuisut pilersaarummi anguniakkatut taasaat ukuusut: 

 

 Pinaveersaartitsinerup nukittorsarneqarnissaa, siusinaartumik nappaammik 

suussusersiisarnissaq, piginnaanngorsaaqqinneq, anniaatinik nipaallisaanissaq 

napparsimasumillu qanimut suleqatiginninneq. 

 Nunat tamalaat kaammattuutaat naleqqussakkat naapertorlugit kræftimik katsorsaanerup 

qularnaarneqarnissaa – immikkut pilattaasartumut ataatsimut pilattaanerit amerlassusaat 

pillugu. 

 Periarfissaqarpat Kalaallit Nunaanni nakorsaatinik kræftimik katsorsaanerup 

qularnaarneqarnissaa.  

 

taakkulu ataani immikkut anguniagassatut pilersaarutigineqartut tamakkiisumik 

tunuliaqutaaffigissavagut aammalu aningaasanut tunngasortaatigut 2014-mut aningaasanut 

inatsisissatut siunnersuutip isumaqatigiinniutigineqarnerani erseqqissaatigigipput ATASSUT-mit 

piumasaraarput Peqqinnissaqarfik sipaarniarfigineqassanngitsoq, pingaartumillu 

suliaritinnissaminnut utaqqisut immikkut iliuuseqarluni ikilisarneqarnerat unitsinneqassanngitsoq 

kiisalu kræftimik nappaateqartut sullinneqarnerat pitsanngorsarneqassasoq piumasaqaatigalutigu. 

 

Pilersaarut sukumiilluinnartoq aammalu pilersaarut pillugu Peqqissutsimut Naalakkersuisup 

saqqummiussinera ersarissoq innersuussutigalugit ATASSUT-mit taamatut oqaaseqaateqarluta 

aammalu pilersaarutip iluatsilluarnissaanik kissaassilluta suliap ingerlaqqinnissaanut nassuiaat 

tusaatissatut tiguarput. 

 

 


